
Arda 

 

Ad üna minalva 

 

Flurescha flur escha, 

eau schnuat tieus fils fluraints. 

Alva traunter petals scumposts da sögl spungia,  

mê ova e mê terra ferma. 

Flurescha flur escha,  

nüvlas spasseschan passand. 

Sdasda’t — eau schli tia bratscha illatscheda al let, 

la s-charp, la s-charplin. 

Petn tendramaing chavel per chavel  

e sfrusch fil fraischel scu noss leivs. 

Tratschoul ün pavagl, flur, 

cun mauns chi ardan. 

Imperfets 

 

Lascha’ns metter maisa, preparer schopp‘e vin. 

Dvanter ura cha nun essans auncha. 

Dvanter ura cha nu stuvarons quinter. 

Lascha’ns plajer fatschas, baiver vicinanza, 

furer rinchs d‘füm cul lichagramma. 

Sduner l’indecisiun ed inascrer la tuaglia. 

Mantuner, buocha a buocha, chalun a chalun, 

pletschas d‘istorgias per la damaun. 

Lascha’ns esser feribels. 

Lascha’ns esser imprudaints. 

Lascha’ns esser terribels.  

Repeter insembel la pretaisa,  

cha la nun ans fügia our d’maun: 

lascha’ns metter maisa aunz cha tuot saja scrit.  

Lascha’ns esser, aunch’üna vouta, imperfets. 

Rests da rescha 

 

in ün sömmi u sumgiaint 

chantinast vers d’erva lamma 

sgualattast üna mangia l’otra 

a sglisch‘our ün bigliettin 

pleds sblechs scu l‘infanzia 

chaminan lung la riva 

traunter scorzas glüschaintas  

da vduogns spletschos 

a seguan ed as büttan 

illa rouda dainteda 

da la punt alvantabla 

chi sgrizcha a bratscha avierta  

cò ozast la vista 

dvaintast sön stigl scu palperi 

dvaintast nüvla sgrischind dal fraid 

at balchast in mia palma d’maun 

dvaintast azard chi am capita 

alva d’ün presentimaint 

e traunter ils ögls chi cun üna stratta s’evran 

svulazzan sdratschs da s-chürezza 

e pendan rests da resccha. 

